
TIJORAT BANKLARINING 
MOLIYAVIY BARQARORLIGINI 
TA’MINLASHNING SAMARALI 

YO‘LLARI

Adilov Mirkomil Miralimovich
PhD, dotsent, O‘zbekiston Respublikasi 

Vazirlar Mahkamasi huzuridagi 
Biznes va tadbirkorlik oliy maktabi direktor o‘rinbosari.

Annotatsiya. Maqolada tijorat banklarining moliyaviy barqarorligini oshirish masalalari tahlil qilinib, ularning kapital bazasini 
mustahkamlash, likvidlikni samarali boshqarish, muammoli kreditlar ulushini kamaytirish, risklarni boshqarish tizimini 
takomillashtirish hamda innovatsion texnologiyalarni joriy etish orqali moliyaviy samaradorlikni oshirish yo‘llari yoritiladi. 
Shuningdek, xalqaro reyting agentliklari (Moody’s, S&P, Fitch, RAM Ratings, Dagong Global) baholarining tijorat banklari 
faoliyatiga ta’siri o‘rganiladi. Tadqiqotda “O‘zmilliybank” misolida milliy banklarning moliyaviy barqarorligini kuchaytirish 
strategiyalari, xususan kapitalni oshirish, kredit portfelini diversifikatsiya qilish, korporativ boshqaruvni takomillashtirish va 
xalqaro moliyaviy standartlarga moslashtirish choralari tahlil etiladi. Mazkur tadqiqot tijorat banklarining milliy va xalqaro 
moliya bozorlaridagi raqobatbardoshligini oshirish, moliyaviy xavfsizlikni ta’minlash hamda uzoq muddatli iqtisodiy 
o‘sishga hissa qo‘shish nuqtai nazaridan dolzarb ahamiyat kasb etadi.

Kalit soʻzlar: tijorat banklari, moliyaviy barqarorlik, kapital bazasi, likvidlik, muammoli kreditlar, risklarni boshqarish, 
innovatsion texnologiyalar, xalqaro reyting agentliklari, moliyaviy boshqaruv.
Abstract. The article examines the key issues of enhancing the financial stability of commercial banks by analyzing 
approaches to strengthening the capital base, improving liquidity management, reducing the share of non-performing 
loans, developing risk management systems, and implementing innovative technologies to increase financial efficiency. 
Special attention is given to the influence of international rating agencies (Moody’s, S&P, Fitch, RAM Ratings, Dagong 
Global) on commercial bank operations. Using the example of “Uzmilliybank,” the research explores strategies for 
strengthening the financial stability of national banks, particularly capital enhancement, credit portfolio diversification, 
improved corporate governance, and adaptation to international financial standards. The findings are significant for 
enhancing the competitiveness of commercial banks in national and global financial markets, ensuring financial security, 
and supporting sustainable economic growth.

Key words: commercial banks, financial stability, capital base, liquidity, non-performing loans, risk management, innovative 
technologies, international rating agencies, financial management.
Аннотация. В статье анализируются вопросы повышения финансовой устойчивости коммерческих банков, в 
том числе укрепление капитальной базы, эффективное управление ликвидностью, снижение доли проблемных 
кредитов, совершенствование системы управления рисками и внедрение инновационных технологий, 
направленных на повышение финансовой результативности. Также рассматривается влияние международных 
рейтинговых агентств (Moody’s, S&P, Fitch, RAM Ratings, Dagong Global) на деятельность коммерческих банков. На 
примере «Узмиллийбанк» исследуются стратегии укрепления финансовой устойчивости национальных банков, 
включая увеличение капитала, диверсификацию кредитного портфеля, совершенствование корпоративного 
управления и адаптацию к международным финансовым стандартам. Проведенное исследование имеет важное 
значение для повышения конкурентоспособности коммерческих банков на национальных и международных 
финансовых рынках, обеспечения финансовой безопасности и содействия устойчивому экономическому росту.

Ключевые слова: коммерческие банки, финансовая устойчивость, капитальная база, ликвидность, проблемные 
кредиты, управление рисками, инновационные технологии, международные рейтинговые агентства, финансовое 
управление.

K I R I S H
Tijorat banklari har bir mamlakat iqtisodiy tizimining muhim tayanchi va moliyaviy mexanizmining asosiy 

bo‘g‘ini hisoblanadi. Ular aholining jamg‘armalarini to‘plash, ushbu moliyaviy resurslarni xo‘jalik yurituvchi 
subyektlar hamda keng ko‘lamli infratuzilma va investitsiya loyihalariga samarali yo‘naltirish orqali mamlakatning 
ijtimoiy-iqtisodiy rivojlanishida beqiyos ahamiyat kasb etadi. Banklar nafaqat moliyaviy vositachilik vazifasini 
bajaradi, balki iqtisodiy o‘sish uchun zarur bo‘lgan moliyaviy barqarorlikni ta’minlashda ham strategik rol o‘ynaydi. 
Xususan, global moliya bozorlaridagi o‘zgaruvchanlik, iqtisodiy xavflarning kuchayishi, raqobatning ortishi 
hamda raqamli texnologiyalarning jadal rivojlanishi tijorat banklari faoliyatiga kompleks ta’sir ko‘rsatmoqda. Shu 
bois tijorat banklarining moliyaviy barqarorligini ta’minlash va mustahkamlash bugungi kunda nafaqat banklar 
sektorida, balki mamlakatning umumiy moliyaviy xavfsizligi va barqaror iqtisodiy rivojlanishi uchun ustuvor 
vazifalardan biri sifatida namoyon bo‘lmoqda.

Tijorat banklarining moliyaviy barqarorligini oshirish ko‘plab omillarga bog‘liq bo‘lib, ular orasida kapital 
bazasining yetarliligi, aktivlar sifatini yaxshilash, kredit risklarini diversifikatsiya qilish, likvidlikni samarali 
ta’minlash va boshqaruv tizimining raqobatbardoshligini oshirish alohida ahamiyatga ega. Moliyaviy 
resurslardan oqilona foydalanish, risklarni oldindan baholash va minimallashtirish mexanizmlarini amaliyotga 
joriy etish, shuningdek, zamonaviy axborot-kommunikatsiya texnologiyalaridan keng foydalanish banklarning 
raqobatbardoshlik darajasini sezilarli ravishda oshirib, xizmatlar sifatini yaxshilaydi. Raqamli transformatsiya 
jarayonlari tezkor boshqaruv qarorlarini qabul qilish, mijozlarga qulay xizmat ko‘rsatish hamda yangi moliyaviy 
mahsulot va xizmatlarni shakllantirish imkonini yaratmoqda. Shu bilan birga, banklarni tartibga soluvchi 
davlat organlarining me’yoriy-huquqiy bazani takomillashtirishga qaratilgan faoliyati moliyaviy barqarorlikni 
ta’minlashda muhim omil bo‘lib xizmat qiladi. Moliyaviy monitoring va nazorat mexanizmlarini kuchaytirish, bank 
tizimining shaffofligini oshirish va xalqaro standartlar asosida faoliyat yuritish imkoniyatlari tijorat banklarining 
mustahkamligini yanada oshiradi.

Mamlakatimizda tijorat banklarining moliyaviy barqarorligini oshirishga qaratilgan amaliy va nazariy 
strategiyalar izchil o‘rganilmoqda. Xususan, kapital yetarliligini oshirish, kredit portfeli sifatini optimallashtirish 
va diversifikatsiya qilish, likvidlikni barqaror ta’minlash, risklarni boshqarishning zamonaviy tizimlarini joriy etish, 
shuningdek, innovatsion texnologiyalarni keng tatbiq etish bank tizimining samaradorligini kuchaytirishga xizmat 
qilmoqda. Global iqtisodiyotdagi o‘zgarishlarning bank tizimiga ta’siri, davlat tomonidan moliyaviy barqarorlikni 
qo‘llab-quvvatlash siyosati va moliyaviy regulyatsiya mexanizmlarining takomillashuvi banklarning rivojlanish 
tendensiyalarini belgilab bermoqda. Fintech texnologiyalari va raqamli bank xizmatlarining rivojlanishi tijorat 
banklarining moliyaviy barqarorligini ta’minlashda yangi imkoniyatlarni yaratmoqda. Ushbu mavzuning 
o‘rganilishi nafaqat tijorat banklari faoliyatining samaradorligini oshirish, ularning moliyaviy salomatligini 
mustahkamlash, balki milliy moliyaviy tizimning barqarorligini ta’minlash, iqtisodiy xavflarni kamaytirish hamda 
uzoq muddatli iqtisodiy o‘sishga erishish nuqtai nazaridan dolzarb ahamiyat kasb etadi.

M A V Z U G A  O I D  A D A B I Y O T L A R  S H A R H I
Tadqiqotlar natijalariga ko‘ra, tijorat banklarining moliyaviy barqarorligini ta’minlash masalasi respublika 

iqtisodchi olimlarining ilmiy izlanishlarida keng yoritilgan. Xususan, milliy bank tizimida moliyaviy barqarorlikni 
mustahkamlash, kredit siyosati va kreditlash mexanizmlarini takomillashtirish bo‘yicha bir qator olimlar — 
O.K. Iminov, Sh. Abdullayeva, Z.S. Umarova, K.A. Muxamedjanov, D.A. Saidov, D.X. Pulatov, U.O‘. Azizov, 
B.T. Berdiyarov, B.A. Abdug‘aniyev, U.A. Tuxtabayev, I.Y. Qulliyev, N.E. Jiyanova, X.A. Tuxsanov, D.J. 
Suyunova, I.M. Saypidinov va N.R. Kuziyeva tomonidan ilmiy izlanishlar olib borilgan. Mazkur tadqiqotlarda 
tijorat banklarining kapital bazasini mustahkamlash, kredit portfeli sifatini yaxshilash, risklarni boshqarish 
strategiyalarini takomillashtirish hamda moliyaviy barqarorlikni ta’minlovchi omillarni aniqlash bo‘yicha ilmiy 
asoslangan taklif va yondashuvlar ilgari surilgan.

Shuningdek, olimlarning ilmiy ishlarida banklar faoliyatida zamonaviy moliyaviy texnologiyalarni tatbiq etish, 
aktiv va passiv operatsiyalarni diversifikatsiya qilish, moliyaviy monitoringni kuchaytirish, xalqaro standartlar 
(IAS, Basel III) talablari asosida risklarni kamaytirish va bank tizimida shaffoflikni ta’minlashning ahamiyati 
alohida ta’kidlangan. Milliy iqtisodiy sharoitdan kelib chiqqan holda, tijorat banklarining moliyaviy barqarorligi 
bo‘yicha ishlab chiqilgan metodik yondashuvlar mamlakat bank tizimini modernizatsiya qilish hamda uning 
raqobatbardoshligini oshirishga xizmat qilmoqda.

T A D Q I Q O T  M E T O D O L O G I YA S I
Tadqiqotning metodologik asosini bank tizimi barqarorligi, kapital yetarliligi, likvidlikni boshqarish va kredit 

risklarini tahlil qilishga oid iqtisodiy-nazariy yondashuvlar tashkil etadi. Ushbu ilmiy tadqiqotda tijorat banklarining 
moliyaviy barqarorligini ta’minlash omillari tizimli tahlil qilinib, xalqaro reyting agentliklari baholarining banklar 

faoliyatiga ta’sirini o‘rganish uchun analitik, taqqoslama, statistik va modellash usullari qo‘llanildi. Tadqiqotda 
“O‘zmilliybank” misolida xalqaro reytinglar orqali moliyaviy barqarorlikni diagnostika qilish va baholash mezonlari 
shakllantirildi, reyting baholari bilan bankning kapital, risk va kredit sifat ko‘rsatkichlari o‘rtasidagi bog‘liqlik 
aniqlanadi.

Tadqiqot davomida Moody’s, Standard & Poor’s (S&P), Fitch Ratings, RAM Ratings va Dagong Global kabi 
reyting agentliklari metodologiyalari asosida baholash mexanizmlari o‘rganildi, ular orqali bankning moliyaviy 
salohiyati, risklarni qoplash qobiliyati, kredit portfeli sifati, likvidlik va boshqaruv samaradorligi tahlil qilindi. 
Shuningdek, tijorat banklarining moliyaviy ko‘rsatkichlarini baholashda Basel III talablariga asoslangan kapital 
yetarliligi koeffitsientlari, NPL darajasini hisoblash usullari, likvidlik indekslari va risklarni diversifikatsiya qilish 
modellari qo‘llandi.

Tadqiqotda amaliy natijalar olish maqsadida milliy bank tizimi bo‘yicha statistik ma’lumotlar, bank hisobotlari, 
xalqaro reyting agentliklari tahlillari hamda normativ-huquqiy hujjatlardan foydalanildi. Shuningdek, bank 
barqarorligini ta’minlash strategiyalarini belgilashda ekspert baholash yondashuvi qo‘llanilib, bank boshqaruvi, 
korporativ nazorat hamda innovatsion moliyaviy texnologiyalarni joriy etish samaradorligi baholandi.

T A H L I L  V A  N A T I J A L A R 
Tijorat banklarining moliyaviy barqarorligini oshirish masalasi zamonaviy moliya tizimining eng dolzarb, 

murakkab va keng qamrovli yo‘nalishlaridan biri hisoblanib, nafaqat xalqaro moliyaviy hamjamiyat, balki 
milliy iqtisodiyotlar uchun ham ustuvor ahamiyat kasb etadi. Bu jarayon banklar faoliyatini samarali tashkil 
etish, moliyaviy risklarni puxta boshqarish, kapitalni oqilona taqsimlash va barqaror moliyaviy muhit yaratishni 
talab etadi. Shu jihatdan, tijorat banklari xalqaro miqyosda ishonchli va barqaror moliyaviy institut sifatida tan 
olinishiga xizmat qiluvchi mexanizmlarni shakllantirish nihoyatda muhimdir.

Moliyaviy barqarorlikni baholash va banklarning raqobatbardoshligini kuchaytirish maqsadida xalqaro moliya 
bozorlarida keng tan olingan reyting agentliklari faoliyat yuritadi. Ushbu agentliklar tijorat banklarining moliyaviy 
holati, kredit salohiyati, kapital yetarliligi, likvidlik darajasi, operatsion samaradorlik, risklarni boshqarish tizimi 
hamda korporativ boshqaruv sifati kabi muhim ko‘rsatkichlarni chuqur tahlil etadi. Shundan kelib chiqqan holda 
ular tegishli reytinglarni shakllantirib, banklarning bozor ishonchliligi, investorlar uchun jozibadorlik darajasi va 
xalqaro moliyaviy munosabatlarda ishtirok imkoniyatlariga bevosita ta’sir ko‘rsatadi (1-jadval).

1-jadval. Xalqaro reytinglarda yetakchi banklarning o‘rni

№ Reyting agentligi Dunyo bo‘yicha yetakchi banklar

1 Moody’s JPMorgan Chase, Bank of America, Citibank

2 Standard & Poor’s (S&P) HSBC, Wells Fargo, Barclays

3 Fitch Ratings Deutsche Bank, UBS, BNP Paribas

4 Bloomberg Goldman Sachs, Morgan Stanley, Credit Suisse

5 Thomson Reuters Banco Santander, Société Générale, ING

Xalqaro moliyaviy bozorda eng nufuzli va obro‘li deb e’tirof etiladigan reyting agentliklari qatoriga Moody’s 
Investors Service, Standard & Poor’s Global Ratings (S&P), Fitch Ratings, Bloomberg hamda Thomson 
Reuters kabi yirik moliyaviy tahlil va axborot tashkilotlari kiradi. Ushbu agentliklar tijorat banklarining moliyaviy 
holatini baholashda an’anaviy hamda zamonaviy metodologiyalarni qo‘llagan holda, ularning kapital bazasi 
mustahkamligi, kredit va bozor risklarini qoplash salohiyati, likvidlik ko‘rsatkichlari, aktivlar sifati, boshqaruv 
tizimining samaradorligi, shuningdek, iqtisodiy va siyosiy muhitdagi o‘zgaruvchan sharoitlarda barqarorlik 
darajasini chuqur tahlil qiladi. Masalan, dunyoning yetakchi moliyaviy markazlarida faoliyat yurituvchi 
JPMorgan Chase, Bank of America va Citibank kabi moliyaviy gigantlar Moody’s tomonidan yuqori reytinglar 
bilan baholangan bo‘lib, bu ularning moliyaviy jihatdan barqaror, risklarni samarali boshqaruvchi hamda global 
bozor sharoitlariga moslashuvchan institutlar ekanini ko‘rsatadi. Shuningdek, Standard & Poor’s reyting 
agentligi tomonidan baholangan HSBC, Wells Fargo, Barclays banklari keng geografik qamrovga ega bo‘lgan 
diversifikatsiyalangan kredit portfeli va ilg‘or boshqaruv tizimi tufayli yuqori reytinglarga ega. Fitch Ratings esa 
Deutsche Bank, UBS, BNP Paribas kabi yirik banklarning moliyaviy barqarorligini yuqori baholaydi va ularning 
risklarni boshqarish hamda tahlil qilishdagi yirik tajribasiga e’tibor qaratadi. Shu bilan birga, Bloomberg va 
Thomson Reuters moliyaviy axborotlarni tahlil qilish va bozor monitoringini yuritishga ixtisoslashgan bo‘lib, ular 

Goldman Sachs, Morgan Stanley, Credit Suisse, Banco Santander, Société Générale va ING kabi banklarning 
bozor pozitsiyasini baholab, investorlarga muhim axborotlarni taqdim etadi.

Shuni ta’kidlash zarurki, xalqaro reyting agentliklari tomonidan berilgan moliyaviy baholar tijorat banklarining 
nafaqat global moliya bozoridagi mavqeini, balki ularning ichki moliyaviy boshqaruv tizimi qanchalik samarali 
tashkil etilganini ham aks ettiradi. Ayniqsa, rivojlanayotgan mamlakatlarda faoliyat yurituvchi tijorat banklari 
uchun ushbu reytinglar moliyaviy barqarorlikni oshirish, investorlar e’tiborini jalb qilish, xalqaro moliyaviy 
hamkorlikni kengaytirish va bozordagi raqobatbardoshlikni mustahkamlashda asosiy ko‘rsatkich sifatida xizmat 
qiladi. Shu nuqtai nazardan, O‘zbekiston bank tizimining yetakchi vakili sifatida “O‘zmilliybank”ning xalqaro 
reyting agentliklari tomonidan beriladigan baholari bankning moliyaviy salohiyati va barqarorligini belgilashda 
muhim mezonlardan biri hisoblanadi.

Moody’s tomonidan “O‘zmilliybank”ga berilgan B2 darajasi bankning mintaqaviy iqtisodiy muhitda barqaror 
faoliyat yuritayotganini, shuningdek, risklarni boshqarish va moliyaviy majburiyatlarni bajarish qobiliyati yetarli 
darajada ekanligini ko‘rsatadi. Mazkur reyting bank uchun xalqaro moliyaviy bozorlarda hamkorlikni yanada 
kengaytirish, investorlar bilan aloqalarni mustahkamlash va moliyaviy barqarorlikni yanada kuchaytirishga 
xizmat qiluvchi istiqbolli imkoniyatlarni ochib beradi (2-jadval). 

2-jadval. Xalqaro reytinglarda “O‘zmilliybank”ning baholanishi

№ Reyting agentligi “O‘zmilliybank” reytingi “O‘zmilliybank”ning o‘rni / pozitsiyasi

1 Moody’s B2 Mintaqadagi rivojlanayotgan banklar ichida barqaror o‘rta 
daraja

2 Standard & Poor’s 
(S&P) B+ O‘zbekiston banklari orasida yuqori o‘rin, xalqaro 

maydonda barqaror o‘rta ko‘rsatkich

3 Fitch Ratings B Mintaqaviy banklar ichida barqaror o‘rta daraja

4 RAM Ratings 
(Malayziya) BB3 Rivojlanayotgan bozor banklari orasida barqaror o‘rta 

pozitsiya

5 Dagong Global (Xitoy) B Mintaqaviy miqyosda barqaror o‘rta reyting darajasi

Standard & Poor’s reyting agentligi tomonidan “O‘zmilliybank”ga berilgan B+ reytingi bankning O‘zbekiston 
milliy banklari orasida yetakchi mavqega ega ekanini, global moliya bozorida esa o‘rta darajadagi barqarorlikni 
namoyish etishini bildiradi. Mazkur reyting bankning xalqaro moliya bozori talablariga moslashuvchanligini, 
shu bilan birga, yanada yuqori reytinglarga erishish uchun risklarni yanada kamaytirish, boshqaruv tizimini 
kuchaytirish hamda moliyaviy ko‘rsatkichlarni muntazam ravishda takomillashtirish zarurligini anglatadi.

Fitch Ratings agentligi tomonidan berilgan B darajasi “O‘zmilliybank”ning mintaqaviy banklar orasida 
barqaror o‘rta pozitsiyani egallayotganligini tasdiqlaydi. Bu reyting bank faoliyatini yanada rivojlantirish, 
kapital bazasini mustahkamlash, kredit portfeli sifatini yaxshilash va risklarni boshqarish mexanizmlarining 
samaradorligini oshirish bo‘yicha istiqbolli yo‘nalishlarni belgilashga xizmat qiladi.

Shuningdek, Malayziyadagi RAM Ratings agentligi tomonidan berilgan BB3 reytingi “O‘zmilliybank”ni 
rivojlanayotgan bozor banklari orasida barqaror o‘rta pozitsiyada ekanligini bildiradi. Bu baho bank uchun 
xalqaro standartlarga muvofiqlikni yanada kuchaytirish, raqobatbardoshlikni oshirish va moliyaviy barqarorlikni 
mustahkamlash bo‘yicha qo‘shimcha imkoniyatlar mavjudligini ko‘rsatadi.

Xitoyning Dagong Global reyting agentligi tomonidan berilgan B darajasi ham bankning mintaqaviy 
miqyosda o‘rta darajadagi barqaror reytingga ega ekanini e’tirof etadi. Mazkur reyting bank faoliyatini yanada 
takomillashtirish, innovatsion boshqaruv yondashuvlarini kengaytirish va raqobatbardosh choralarni kuchaytirish 
zarurligini ko‘rsatadi. Umuman olganda, xalqaro reyting agentliklari tomonidan berilgan baholar “O‘zmilliybank” 
uchun moliyaviy salohiyatni oshirish, investorlar e’tiborini jalb qilish, xalqaro moliya maydonida o‘z pozitsiyasini 
yanada mustahkamlash imkoniyatlarini ochib beradi.

Tijorat banklarining moliyaviy barqarorligini oshirish yo‘nalishlari xalqaro reyting baholari bilan chambarchas 
bog‘liq bo‘lib, ularning har biri bankning uzoq muddatli barqaror rivojlanishi, moliyaviy xavfsizligi va jahon moliya 
bozoridagi muvaffaqiyatli ishtirokini ta’minlashga xizmat qiladi. Shu sababli, “O‘zmilliybank” kabi yetakchi 
milliy banklar uchun reytinglarni yaxshilash va moliyaviy barqarorlikni mustahkamlash uzluksiz, kompleks va 
innovatsion yondashuvlarni talab qiladigan ustuvor vazifadir. Bunda moliyaviy boshqaruv, risklarni nazorat 
qilish, strategik rivojlanish, mijozlar bilan munosabatlarni boshqarish hamda xalqaro hamkorlik yo‘nalishlarida 
kompleks chora-tadbirlarni keng qamrovda amalga oshirish muhim ahamiyatga ega. Natijada, tijorat banklarining 

moliyaviy barqarorligi mustahkamlanib, ular nafaqat milliy iqtisodiyotda, balki mintaqaviy va global moliyaviy 
tizimda ham ishonchli institutsiya sifatida o‘z mavqeini mustahkamlash imkoniga ega bo‘ladilar.

Tijorat banklarining moliyaviy barqarorligini oshirish bo‘yicha asosiy strategik yo‘nalishlar zamonaviy bank 
tizimi sharoitida banklar faoliyatining samaradorligini, ishonchliligini va uzoq muddatli raqobatbardoshligini 
ta’minlashga xizmat qiladi. Avvalo, banklarning kapital bazasini mustahkamlash dolzarb ahamiyatga ega. 
Kapital — bankning moliyaviy barqarorligi tayanchi bo‘lib, u moliyaviy zarbalarga bardosh bera olish imkoniyatini 
ta’minlaydi. Xalqaro amaliyotda, ayniqsa Basel III talablariga muvofiq ravishda kapitalni yetarli darajada 
shakllantirish banklarning risklarni samarali qoplash qobiliyatini oshiradi. Shuningdek, banklarda likvidlikni 
to‘g‘ri boshqarish muhim ahamiyat kasb etadi. Likvid aktivlarga ega bo‘lgan bank moliyaviy majburiyatlarni o‘z 
vaqtida bajaradi, pul oqimlarini aniq prognozlaydi va qisqa muddatli barqarorlikni ta’minlaydi.

Muammoli kreditlar (NPL) darajasini kamaytirish ham moliyaviy barqarorlikning muhim omillaridan 
biri sanaladi. Kredit portfeli sifatini yaxshilash, qarz oluvchilarning to‘lov qobiliyatini chuqur tahlil qilish, 
qaytmayotgan kreditlarga nisbatan oldindan choralar ko‘rish hamda zaxiralarni o‘z vaqtida shakllantirish 
bankning riskga chidamliligini oshiradi va daromad barqarorligini ta’minlaydi. Shuningdek, zamonaviy sharoitda 
integratsiyalashgan risk-menejment tizimini joriy etish zarur bo‘lib, bunda kredit, bozor, likvidlik, operatsion 
hamda huquqiy risklarni kompleks boshqarish talab etiladi.

Innovatsion texnologiyalarni bank amaliyotiga keng tatbiq etish operatsion xarajatlarni qisqartiradi, xizmat 
ko‘rsatish sifati va tezligini oshiradi. Sun’iy intellekt asosida kredit tahlili, mobil ilovalar, onlayn banking, fintech 
platformalari bankning raqobatbardoshligini kuchaytiradi. Korporativ boshqaruv tizimini takomillashtirish ham 
moliyaviy barqarorlikni ta’minlashda muhim o‘rin tutadi. Boshqaruv organlarining shaffof faoliyati, hisobdorlik 
tamoyillariga asoslangan boshqaruv, ichki nazorat va audit tizimlarining kuchliligi investorlar ishonchini oshiradi 
va bankning xalqaro reytinglariga ijobiy ta’sir ko‘rsatadi.

Moliyaviy barqarorlikni ta’minlashda daromad manbalarini diversifikatsiyalash ham zarur. Kreditlardan 
tashqari xizmat ko‘rsatish haqlari, investitsion operatsiyalar va xalqaro moliyaviy xizmatlar orqali daromadlarni 
kengaytirish bankning moliyaviy salohiyatini oshiradi va barqarorlikni ta’minlaydi (3-jadval).

3-jadval. Tijorat banklarining moliyaviy barqarorligini ta’minlashning asosiy yo‘nalishlari

№ Yo‘nalish Tavsif

1 Kapital bazasini mustahkamlash Moliyaviy zarbalarga bardoshlilikni oshiradi, Basel III talablariga 
moslashish orqali risklarni qoplash salohiyatini kuchaytiradi.

2 Likvidlikni boshqarish
Kutilmagan to‘lov majburiyatlarini o‘z vaqtida bajarish, pul 
oqimlarini tahlil qilish va samarali boshqarish orqali qisqa 
muddatli barqarorlikni ta’minlaydi.

3 Muammoli kreditlarni (NPL) kamaytirish
Kredit portfeli sifatini yaxshilash, qarz oluvchilarning to‘lov 
qobiliyatini chuqur tahlil qilish va zaxiralarni o‘z vaqtida 
shakllantirish orqali riskni minimallashtiradi.

4 Risklarni kompleks boshqarish
Kredit, bozor, operatsion va huquqiy risklarni aniqlash hamda 
integratsiyalashgan tizim asosida ularni kamaytirish choralarini 
belgilaydi.

5 Innovatsion texnologiyalarni joriy etish
Fintech va raqamli texnologiyalar orqali jarayonlarni 
avtomatlashtirish, operatsion xarajatlarni qisqartirish va xizmat 
ko‘rsatish sifatini oshirishga xizmat qiladi.

6 Korporativ boshqaruvni kuchaytirish
Ochiqlik, hisobdorlik, ichki nazorat tizimi va strategik 
boshqaruvni takomillashtirish orqali investorlar va mijozlar 
ishonchini oshiradi.

7 Xalqaro reytinglarni yaxshilash
Moody’s, S&P, Fitch kabi reyting agentliklarida yuqori 
baholarga erishish orqali bankning obro‘si va investorlar 
ishonchi oshadi.

8 Diversifikatsiya siyosati
Daromad manbalarini kengaytirish, kredit portfelini sektorlar 
va mintaqalar bo‘yicha diversifikatsiya qilish barqarorlikni 
ta’minlaydi.

9 Regulyator talablariga rioya qilish
Markaziy bank me’yorlariga mos faoliyat yuritish, huquqiy 
talablarni bajarish va moliyaviy intizomni mustahkamlash orqali 
sanksiya risklarini oldini oladi.

Kredit portfelini tarmoqlar va mintaqalar kesimida diversifikatsiya qilish banklar uchun bir yoqlama risklarni 
kamaytirish va kredit xavfini muvozanatlash imkonini beradi. Bu jarayon bankning risklarga chidamliligini oshirib, 
kredit portfelining sifatini yaxshilashga xizmat qiladi. Shuningdek, regulyator talablariga qat’iy amal qilish, 
Markaziy bankning ko‘rsatmalariga izchil rioya etish hamda moliyaviy hisobotlarning aniqligi va shaffofligini 
ta’minlash bank tizimida qonuniylik, intizom va boshqaruv madaniyatini kuchaytiradi. Natijada, bank faoliyatining 
umumiy barqarorligi va ishonchliligi mustahkamlanadi.

Tijorat banklarining moliyaviy barqarorligini oshirish masalasi nafaqat banklar faoliyatining samaradorligi 
va xavfsizligini ta’minlashda, balki umuman mamlakat iqtisodiyotining ishonchliligi, iqtisodiy o‘sish sur’atlarini 
qo‘llab-quvvatlashda muhim ahamiyat kasb etadi. Ayniqsa, global moliyaviy bozorlardagi tezkor o‘zgarishlar, 
iqtisodiy noaniqliklar va moliyaviy risklarning ortib borishi sharoitida banklar uchun barqarorlikni saqlash va 
oshirish strategik vazifa sifatida namoyon bo‘lmoqda. “O‘zmilliybank” misolida olib borilgan tahlillar bankning 
moliyaviy barqarorligini mustahkamlash va xalqaro moliya bozorlarida raqobatbardoshligini oshirish bo‘yicha 
keng ko‘lamli, tizimli va innovatsion chora-tadbirlarni amalga oshirish zarurligini ko‘rsatadi. Bu jarayon kapitalni 
oshirish, muammoli aktivlarni kamaytirish va likvidlikni yaxshilash bilangina cheklanmay, balki boshqaruv 
tizimini modernizatsiya qilish, risklarni boshqarish metodologiyasini takomillashtirish va raqamli moliyaviy 
innovatsiyalarni joriy etishni ham talab qiladi. Shu tariqa, bank o‘z ichki moliyaviy salohiyatini mustahkamlab, 
xalqaro investorlarga nisbatan jozibadorligini oshiradi va global moliyaviy maydonda raqobatbardosh o‘rinni 
egallash imkoniyatiga ega bo‘ladi.

Moliyaviy barqarorlikni oshirish jarayonida “O‘zmilliybank”ning xalqaro reyting agentliklari tomonidan 
baholanishi uning moliyaviy holati qaysi sohalarda takomillashtirishni talab etishini belgilashga yordam beradi. 
Masalan, Moody’s tomonidan berilgan B2 reytingi bankning rivojlanayotgan mintaqaviy bozorlar doirasida 
barqaror o‘rta darajaga ega ekanini ko‘rsatadi va moliyaviy salohiyatni yanada kuchaytirish uchun keng 
imkoniyatlarga ega ekanligini bildiradi. Standard & Poor’s (S&P) tomonidan berilgan B+ bahosi bankning 
milliy banklar orasida yetakchi o‘rinni egallashini tasdiqlaydi, shu bilan birga, xalqaro bozorda yanada yuqori 
raqobatbardoshlikka erishish zaruratini anglatadi. Fitch Ratings hamda RAM Ratings tomonidan berilgan 
reytinglar “O‘zmilliybank”ning moliyaviy barqarorlikni oshirishda sezilarli salohiyatga ega ekanini va yuqori 
standartlarga mos kelish bo‘yicha strategik tadbirlarni amalga oshirish muhimligini ta’kidlaydi. Demak, reytinglar 
bank uchun nafaqat baholash vositasi, balki kelgusidagi rivojlanish strategiyasini shakllantirishda yo‘naltiruvchi 
manba vazifasini bajaradi.

Moliyaviy barqarorlikni oshirishda “O‘zmilliybank” uchun asosiy ustuvor yo‘nalish — kapital bazasini 
sezilarli darajada kuchaytirishdir. Kuchli kapital bankni ichki va tashqi moliyaviy shoklardan himoya qiladi, kredit 
risklarini qoplaydi va operatsion barqarorlikni ta’minlaydi. Shuningdek, kredit portfelidagi muammoli aktivlarni 
kamaytirish, ularni erta aniqlash va oldini olish bo‘yicha qat’iy choralarni qo‘llash bankning risk darajasini 
pasaytiradi va umumiy moliyaviy barqarorlikni oshiradi. Ichki boshqaruv tizimini takomillashtirish, korporativ 
boshqaruvni xalqaro standartlarga moslashtirish, hisobdorlik va shaffoflikni kuchaytirish, innovatsion moliyaviy 
texnologiyalarni joriy etish esa operatsion samaradorlikni oshiradi, mijozlarga xizmat sifatini yaxshilaydi va 
yangi investorlar uchun jozibadorlikni kuchaytiradi. Xalqaro moliya bozorida mustahkam mavqega ega bo‘lish 
uchun bank moliyaviy mahsulotlar va xizmatlarni diversifikatsiya qilish, global moliyaviy innovatsiyalarni faol 
qo‘llash va xalqaro standartlarga uzluksiz moslashishga e’tibor qaratishi zarur.

X U L O S A  V A  T A K L I F L A R
Tijorat banklarining, jumladan “O‘zmilliybank”ning moliyaviy barqarorligini oshirish keng qamrovli, tizimli 

va uzluksiz jarayon bo‘lib, u bank faoliyatining barcha yo‘nalishlarini qamrab olishi zarur. Bu jarayon faqat 
moliyaviy ko‘rsatkichlarni yaxshilash bilan cheklanmay, balki boshqaruv tizimini takomillashtirish, risklarni ilmiy 
asosda boshqarish, innovatsion texnologiyalarni joriy etish hamda xalqaro moliyaviy hamkorlikni rivojlantirishni 
ham o‘z ichiga oladi. Buning natijasida tijorat banklari moliyaviy salohiyatini mustahkamlab, xalqaro moliya 
bozorlarida raqobatbardosh va ishonchli institut sifatida muvaffaqiyatli faoliyat yuritishi mumkin. Mazkur omillar 
esa mamlakat iqtisodiyotining barqarorligi, moliyaviy xavfsizligi va iqtisodiy rivojlanishining muhim tayanchi 
sifatida namoyon bo‘ladi.

Shuning uchun “O‘zmilliybank” va boshqa tijorat banklari uchun moliyaviy barqarorlikni oshirishga qaratilgan 
strategik yo‘nalishlar va chora-tadbirlarni muntazam ravishda ishlab chiqish va samarali amalga oshirish 
muhim ahamiyatga ega. Bunday yondashuv nafaqat alohida bank faoliyatini mustahkamlashga, balki butun 
milliy moliya tizimining barqarorligini oshirishga ham xizmat qiladi. Shu bilan birga, bu jarayon O‘zbekistonning 
global moliyaviy bozorlar bilan integratsiyasini yanada kuchaytiradi va xalqaro miqyosda moliyaviy ishonchlilik 
darajasini oshiradi.

